


SOMMARJU TAR-RIŻOLUZZJONI

Proposti tal-KESE għar-rikostruzzjoni u l-irkupru wara l-kriżi tal-COVID-19:
“L-UE jeħtiġilha tkun iggwidata mill-prinċipju li titqies bħala komunità ta’ destin komuni.”

1. Il-KESE jilqa’ bi pjaċir u jappoġġja l-proposti tal-Kummissjoni Ewropea: il-pjan Next Generation EU u l-baġit ġenerali tal-UE għall-2021-2027. Il-funzjonament tal-istrument futur Next Generation EU għandu jkun jikkomplementa l-QFP il-ġdid, fejn prijoritajiet oħra tal-UE, mhux neċessarjament konnessi mal-pandemija, għandhom ikunu riflessi biżżejjed ukoll. 

2. Il-KESE huwa konvint li l-irkupru mill-effetti tal-kriżi tal-coronavirus jirnexxi biss jekk ikun akkumpanjat mir-ristrutturar tas-soċjetà tagħna: jeħtieġ li niffukaw fuq il-bini mill-ġdid kif ukoll fuq l-irkupru. Ma nistgħux sempliċement nerġgħu niksbu dak li kien jeżisti fil-passat: irridu nirristrutturaw u ntejbuh. 

3. Għall-KESE, ir-ristrutturar u t-titjib ser ikollhom jissejsu fuq il-prinċipji li fuqhom huwa bbażat ix-xogħol kollu tagħna: il-protezzjoni tad-drittijiet tal-bniedem u dawk soċjali, il-valuri demokratiċi u l-istat tad-dritt, l-isfruttar tal-potenzjal sħiħ tas-Suq Uniku, il-kisba tal-Għanijiet ta’ Żvilupp Sostenibbli (SDGs), il-ħolqien ta’ ekonomija ċirkolari u l-kisba tan-newtralità klimatika fl-UE sa mhux aktar tard mill-2050 u l-implimentazzjoni sħiħa tal-Pilastru Ewropew tad-Drittijiet Soċjali. Irridu niżguraw ukoll governanza tajba u responsabbiltà demokratika.

4. Il-parteċipazzjoni taċ-ċittadini kollha, permezz tal-organizzazzjonijiet tal-imsieħba soċjali u tas-soċjetà ċivili organizzata, se tagħmel il-proċess ta’ riforma tal-ekonomija u tas-soċjetà. Dan japplika wkoll speċjalment għall-proċess tas-Semestru Ewropew, li se jikseb rwol dejjem aktar importanti fil-monitoraġġ u l-evalwazzjoni tal-interventi stabbiliti fil-qafas ta’ “Next Generation EU”. L-Istati Membri u l-UE għandhom għalhekk jiżguraw li f’dan il-proċess kumpless ħadd ma jitħalla barra.

5. L-Unjoni Ewropea hija bbażata fuq valuri komuni Ewropej li m’għandhom qatt ikunu negozjabbli[footnoteRef:1]: ir-rispett għad-dinjità tal-bniedem u d-drittijiet tal-bniedem, il-libertà, id-demokrazija, l-ugwaljanza u l-istat tad-dritt. Dawn il-valuri ma jistgħux jintesew anke meta l-UE u l-Istati Membri tagħha jiffaċċjaw emerġenza u l-konsegwenzi tagħha f’termini ta’ sfidi ekonomiċi u soċjali. Filwaqt li r-rispons għall-kriżi attwali jeħtieġ li jkun rapidu u jiġġustifika ċerti miżuri eċċezzjonali għal żmien limitat, dawn ma jistgħux imorru kontra l-istat tad-dritt u ma jistgħux jipperikolaw id-demokrazija, is-separazzjoni tas-setgħat u d-drittijiet fundamentali taċ-ċittadini Ewropej. Il-KESE jinsisti li l-miżuri kollha ta’ politika f’dan ir-rigward jridu jkunu konformi għalkollox mal-valuri komuni tagħna kif stabbiliti fl-Artikolu 2 tat-Trattat dwar l-Unjoni Ewropea. [1:  	Opinjoni tal-KESE dwar Il-futur tal-UE: Benefiċċji għaċ-ċittadini u rispett għall-valuri Ewropej] 


6. F’dan il-proċess ġdid ta’ rkupru u rikostruzzjoni, il-KESE jittama li l-Konferenza dwar il-Ġejjieni tal-Ewropa tista’ tkun opportunità biex tissaħħaħ u tiġi approfondita l-istruttura istituzzjonali tal-UE u sabiex jitwettaq tiġdid reali tal-proġett tal-UE, li jkun kapaċi jiffaċċja l-isfidi tad-deċennji li ġejjin.

7. L-oqsma ewlenin tal-proċess ta’ rkupru u rikostruzzjoni jinkludu:
· il-promozzjoni tar-riforma tal-Governanza Ekonomika tal-Unjoni Ewropea, ir-reviżjoni tal-Patt ta’ Stabbiltà u Tkabbir sabiex fl-istess ħin jiġu żgurati l-istabbiltà u t-tkabbir;
· l-isfruttar tal-potenzjal sħiħ tas-Suq Uniku bil-għan li jinżamm integrat, funzjonali, effiċjenti, sabiex terġa’ tinkiseb il-kompetittività;
· jitkompla l-insegwiment tal-bidliet strutturali meħtieġa u l-attivitajiet ta’ investiment konnessi, prinċipalment fir-rigward ta’ innovazzjonijiet diġitali, intelliġenti u soċjali u t-tranżizzjoni ekoloġika;
· titjib kontinwu tal-kompetittività tal-UE;
· il-ħolqien ta’ kundizzjonijiet biex jissaħaħ ir-rwol tax-xogħol bħala wieħed mill-muturi ewlenin għat-tnedija mill-ġdid tas-Sistema Ekonomika Ewropea;
· il-ħolqien ta’ kundizzjonijiet biex jissaħħu l-awtosuffiċjenza u r-reżiljenza tal-UE biex tindirizza l-impatti globali;
· il-ħolqien ta’ kundizzjonijiet biex jinżamm il-kontroll fuq l-assi u l-industriji strateġiċi tal-UE;
· titjib sostanzjali tal-ktajjen ta’ konsenja tal-UE f’każ ta’ riskji u emerġenzi.

8. L-investimenti li saru taħt l-istimolu ekonomiku fuq medda qasira ta’ żmien għandhom ikunu newtrali lejn, jew għandhom jaċċelleraw, it-trasformazzjoni strutturali tal-ekonomija Ewropea lejn tniġġis żero, ir-restawr tal-bijodiversità u n-newtralità klimatika sal-2050.

9. Biex tintlaħaq ekonomija ta’ “benesseri” se jkun essenzjali li jsir investiment sostenibbli fil-komunitajiet, fl-ispazji pubbliċi, fil-kura tas-saħħa, fl-edukazzjoni, fis-servizzi soċjali, f’akkomodazzjoni u infrastruttura b’emissjonijiet żero tal-karbonju u fil-protezzjoni u r-restawr tal-bijodiversità, u fid-deċentralizzazzjoni tal-produzzjoni tal-enerġija. Qasam partikolari li għandu jingħata prijorità hija r-rinnovazzjoni tal-enerġija tal-bini.

10. Il-KESE jemmen li l-kompetittività tas-sistema tal-produzzjoni tal-UE għandha titnieda mill-ġdid billi tissaħħaħ is-sistema tal-SMEs, l-intrapriżi l-kbar u l-intrapriżi soċjali. B’dan il-mod għandhom jirrappreżentaw muturi ta’ żvilupp lejn it-tranżizzjoni ekoloġika u diġitali u joffru xogħol deċenti.

11. Is-salvagwardja tal-impjiegi u tad-dħul għall-ħaddiema kollha hija prijorità u jeħtieġ li nsawru l-politiki tal-lum b’perspettiva fit-tul (taħriġ, tagħlim tul il-ħajja, eċċ.). B’dan il-mod għandna wkoll niggarantixxu s-salvagwardja ta’ gruppi vulnerabbli (ħaddiema prekarji, tfal li jgħixu fil-faqar, persuni b’diżabbiltà, ċittadini f’żoni marġinalizzati, eċċ.).

12. Abbażi tal-istrument ta’ irkupru “Next Generation EU” se jkun meħtieġ li tiġi żgurata żieda progressiva fir-riżorsi proprji tal-UE permezz tal-introduzzjoni ta’ għażla ta’ dħul rilevanti u adatt, pereżempju: skemi tal-UE għan-negozjar ta’ emissjonijiet, bażi komuni konsolidata għat-taxxa korporattiva (BKKTK), taxxa diġitali, taxxa fuq it-tranżazzjonijiet finanzjarji, imposta fuq is-CO2 jew sinjoraġġ. Fl-istess ħin, l-UE għandha ssaħħaħ l-impenn tagħha: tiġġieled kontra l-frodi tat-taxxa u l-ippjanar aggressiv tat-taxxa; tattiva mekkaniżmu ta’ koordinazzjoni li kapaċi jxejjen l-ippjanar aggressiv tat-taxxa u li jiġġieled kontra l-fenomenu tal-evażjoni tat-taxxa; u tattiva strateġija b’saħħitha biex trażżan il-ħasil tal-flus.

13. Sfruttar tal-mudelli ta’ negozju ġodda u aktar sostenibbli li qed jitfaċċaw (ċirkolari, ta’ kondiviżjoni, ekonomija soċjali, eċċ.). Dawn huma wkoll karatteristika tal-mudell soċjetali tal-UE u jipprovdu ħolqien ta’ valur doppju – valur ekonomiku u soċjali, filwaqt li jservu wkoll bħala strumenti għall-implimentazzjoni tal-Patt Ekoloġiku Ewropew u tal-SDGs. Dawn il-mudelli tan-negozju joffru opportunità biex tingħata għajnuna lill-ekonomija tirkupra u biex fl-istess ħin jiġu indirizzati kwistjonijiet soċjetali. Hawnhekk il-pjan ta’ azzjoni tal-UE se jkun kruċjali, kif se jkun il-pjan ta’ azzjoni tal-UE mwiegħed għall-ekonomija soċjali (Rebbiegħa 2021).

14. Il-pjan ta’ rkupru se jkollu jippromovi: sistemi alimentari aktar sostenibbli, kemm fil-livell tal-produzzjoni kif ukoll dak tal-konsum, f’konformità mal-intenzjonijiet tal-Kummissjoni fl-istrateġija “Mill-Għalqa sal-Platt” għal ikel sosteibbli; is-sovranità tal-ikel tal-UE fi spirtu ta’ solidarjetà bejn id-diversi forom ta’ agrikoltura Ewropea u l-integrazzjoni ta’ aspetti ekonomiċi, soċjali u ambjentali; il-proposta ambizzjuża għal strateġija l-ġdida tal-UE għall-bijodiversità.

15. L-aktar importanti, waħda mit-tagħlimiet ewlenin tal-kriżi tal-coronavairus hija li s-sistemi tas-saħħa fi kważi kull pajjiż Ewropew jeħtieġ li jissaħħu permezz tal-ħolqien ta’ “Unjoni tas-Saħħa tal-UE”.

16. Jeħtieġ li terġà tingħata spinta lir-rwol ġeopolitiku strateġiku tal-UE fil-promozzjoni ta’ proċessi ta’ paċi globali, sabiex jiġu mnedija mill-ġdid opportunitajiet għall-iżvilupp ekonomiku fil-viċinat tal-UE: fil-Balkani tal-Punent, l-imsieħba Ewro-Mediterranji u tal-Lvant, u f’żoni oħrajn mifnijin bil-kunflitti.

17. Tajbin u komprensivi kemm ikunu l-miżuri li għandhom jittieħdu, huma effettivi u jistgħu jingħataw appoġġ biss jekk jiġu implimentati fuq il-post u jilħqu n-nies li huma maħsuba għalihom. Huwa għalhekk essenzjali li jkun hemm ħidma intensiva biex tiġi żgurata implimentazzjoni effettiva, kemm mill-istituzzjonijiet tal-UE kif ukoll mill-Istati Membri.

_____________



EESC-2020-02549-00-00-ANN-TRA (EN) 1/3
